
Reglamaint d’absenzas e vacanzas 

Scoula primara Zuoz/Madulain (scoulina fin 6. classa) 

 

As basand süls art. 28, 68 e 96 da la ledscha davart las scoulas populeras dal chantun 

Grischun dals 21 marz 2012 e sün l’art. 9 da l’uorden da scoula da la scoula primara da la 

vschinauncha da Zuoz dals 26 november 2014. 

 

Declaraziun da princip 

1. Ils genituors sun oblios da trametter regulermaing a scoulina ed a scoula a lur iffaunts. 

2. Genituors chi nu tramettan regulermaing a scoulina u a scoula a lur iffaunts e nun 

inoltreschan üna s-chüsa cun indicaziun dal motiv vegnan chastios a norma dals art. 68 

e 96 da la ledscha davart las scoulas populeras dal chantun Grischun cun üna multa da 

fin a 5'000.00 frs. 

 

Absenzas s-chüsedas 

Scu absenzas s-chüsedas velan: 

1. Malatia u accidaint da l’iffaunt da scoulina/scoula - in cas d’absenzas chi düran pü lönch 

cu quatter dis es da mner al magister/a la magistra da classa ün attestat dal meidi. 

2. Mortori in famiglia, illa parantella u mort d’ün’otra persuna da referimaint importanta. 

3. Il magister/la magistra da classa stu gnir oriento/orienteda ouravaunt sur da l’absenza da 

l’iffaunt. 

4. Visitas tal meidi u tal daintist haun da gnir comunichedas ouravaunt al magister/a la 

magistra da classa.   

5. Tuot las absenzas haun da gnir notedas online sülla plattafuorma da KLAPP. 

 

Dis da joker 

1. Ils genituors haun la pussibilited da retrer fin a ses mezs dis da scoula per an scolastic e 

per iffaunt in fuorma da dis da joker. 

2. Ils dis da joker sun da retrer per intenziuns radschunaivlas. Culs dis da joker as dess ir 

intuorn in möd spargnuoss, per ch‘els sajan aunch’avaunt maun cur cha que fo 

dabsögn. 

 

Regulaziun dals dis da joker: 

a) Il formuler dals dis da joker stu gnir do giò al magister /a la magistra da classa almain 

ün’eivna ouravaunt. Vain la dumanda fatta pü tard, es ella d’inoltrer in scrit e motiveda 

sufficiaintamaing a la mnedra da scoula. 

b) Ils magisters/las magistras da rams speciels sun d’orienter aunz la retratta dals dis da 

joker. 

c) La materia d’instrucziun e las clausuras manchantedas haun da gnir elavuredas aunz u 

repetidas zieva l’absenza. 

d) Ils dis da joker paun gnir retrats scu mezs dis u dis inters. Dapü cu duos mezs dis in fila 

nu sun permiss. 

e) Per prolunger las vacanzas po gnir retrat be ün di da joker. 

f) Dis da joker sun da retrer per visitas tal meidi e tal daintist, per festas da famiglia, per 

nozzas, per partenzas antecipedas in vacanzas, per trenamaints, per concurrenzas e.u.i.  

g) Ün’absenza d’üna lecziun nu vela scu mez di da joker. Scha quistas absenzas as 

summeschan fin a trais lecziuns, alura vain que quinto scu ün mez di da joker. 

h) Trattamaints grands (regulers) ed extraordinaris per imsüras medicinelas e dal daintist 

nu pertuochan ils dis da joker, premiss cha’ls genituors haun fat ouravaunt üna 

dumanda in scrit a la mnedra da scoula. 

i) Als seguaints dis nun es que pussibel da retrer dis da joker: 

prüm ed ultim di da scoula da l’an scolastic, evenimaints speciels organisos da la scoula, 

Bös-chin, Chalandamarz, dis da sport, excursiuns e viedis da scoula. 

j) Dis da joker nu sun transferibels sün l‘an scolastic seguaint. 

 

 

Ulteriuras absenzas  

 

1. Ulteriuras absenzas sun regledas i’l art. 28 da la ledscha davart las scoulas populeras 

dal chantun Grischun ed i’l art. 25 da l’ordinaziun tar la ledscha da scoula. 

2. Dumandas d’absenza da 2 fin a 15 dis sun d’inoltrer in scrit e motivedas 

sufficiaintamaing a la mnedra da scoula, e que almain 4 eivnas ouravaunt. Tenor 

cunvegna cul cussagl da scoula segua la resposta in scrit, cun ün inchaschamaint dals 

dis da joker. 

3. Dumandas d’absenza da passa 15 dis sun d’inoltrer in scrit e motivedas 

sufficiaintamaing almain 4 eivnas ouravaunt a l’uffizi per la scoula populera e pel sport 

dal chantun Grischun (USS). 

 

 

Entreda in vigur 

Quist reglamaint aintra in vigur ils 1. schner 2015. 

 

Appruvo tres il cussagl da scoula  ils 24 november 2014 

 

Appruvo tres il cussagl cumünel ils 17 december 2014. 

 

 

 

Zuoz, ils __________ 

 

 

Cussagl da scoula Zuoz/Madulain 

Presidenta 

 

 

 

Laurence Badilatti 

 

 

 

Cussagl cumünel Zuoz 

 

 

Flurin Wieser   Claudio Duschletta 

President   Chanzlist 

 


